
Antzuolako Udala

OLARANEN ERABILERARI BURUZKO ARAUDIA
1.- artikulua. XEDEA.
Olaranen erabilera eta funtzionamendua arautzea da ondorengo araudiaren asmoa eta helburua. 
2. artikulua. Erabiltzaileak.
Ondorengoek izango dute Olaran erabiltzeko aukera:

2.1. Arlo sozialean lan egiten duten pertsonek edo elkarteek, kanpotarrek nahiz herritarrek. Lan arloa edozein izan daiteke: kultura, kirola, artea, giza-lana, herrigintza...
2.2. Talde politikoek, sindikatuek...

2.3. Lehen bi puntu horietatik kanpo geratzen diren erabiltzaileek, baldin eta kultura batzordeak euren lan jarduera ontzat ematen badu eta hala erabakitzen badu. 

3. artikulua. Helburuak. Zertarako erabili.
3.1. Erabilera orokorra.
Olarango lokaletan ondorengo ekimenak egiteko aukera izango da: bilerak, ikastaroak, eskolak eman, musika ikasi, formato txikiko ikuskizunak, erakusketak... 

Lehentasuna Udalak antolatutako jarduerek izango dute. 

Lokal bererako bi eskaera baldin badaude, lehentasuna, eskaera lehenengo egin duenak izango du. 

Olaranen ez da gauzatuko iniziatiba pribatuko jarduerarik, eta jarduerok lukro asmorik gabekoak izango dira. 

Antolatzen diren irakasledun ikastaroak Udalak gestionatuko ditu. 

Ekintza edo ikastaro batek erakuslerik ez baldin badu ere, herritar guztiei emango zaie bertan parte hartzeko aukera, irekia izango da. 

Horretarako, ekintza edo ikastaro horren publizitatea ere egingo da. Taldea arduratuko da horretaz. 

Udalaren helburua talde eta elkarteen lana bultzatzea denez, Olaranen ahalbideratuko diren jarduerak taldekakoak izango dira. Ondorioz, pertsona bakarreko jarduerarik ez da gauzatuko eta irakasle edo gidari gabeko jarduerak egiten direnean taldeko jarduerak egingo dira.

Talde edo elkarte batek ere ez du bakarrik bere erabilerarako lokalik izango, lokal guztiak partekatuak izango dira. Beraz, lokal bat erabiltzen denean, ezin da bertan gune pribaturik sortu, ez eta egoitza sozial bezala erabili. 

Olaranen egingo diren jarduerak gaueko 22:30 arte izango dira. 

Bolumen edo hots handiko ekintzaren bat gauzatzeko ordutegia 20:30etik 22:30era izango da, Olarango beste erabiltzaileei eta inguruko auzokideei endredorik ez sortzearren. Hala ere, udala arduratuko da toki egokiagoa bilatzen, Olarango beste erabilerei endredorik ez sortzearren. 

Era berean, astean zehar zein asteburuan programatutako ekintza bat gauzatzen den bitartean (antzerkia, kontzertua, hitzaldia...), ezin izango da bolumen handia sortzen duen beste ekintzarik gauzatu.

Nolanahi ere, kasuan kasuko erabakia, eskaria aztertu eta gero hartuko du kultura batzordeak. 

3.2. Erabilera zehatza
3.2.1. Behe solairua. 

Hitzaldi aretoa
Hitzaldiak, bilera handiak edota ikastaroak egiteko. Lokalaren ezaugarriek beste erabileraren baterako aukera ematen badute, horretarako ere erabiliko da, esate baterako, zinea emateko.

Lokala eskatzen duenak bertan dagoen materiala (diapo zein bideo proiektorea) erabili ahal izango du, baldin eta horretarako baimenik ematen bazaie. Beti ere, udaleko norbaitek erakutsiko dio funtzionamendua nola den.
Erakusketa aretoa
Erakusketa antolatzailearen betebeharrak:

1. Erakusketa muntatu eta desmuntatzeaz eskatzailea arduratuko da. 

2. Erakusketa muntatzean ezin da zulorik edo obrarik egin eraikinean.

3. Erakusketa antolatzeagatik sortzen diren gastuak eskatzaileak edo antolatzaileak ordainduko ditu.

4. Erakusketa zaintzeaz antolatzailea arduratuko da. 
3.2.2. Osterantzeko lokalak
1. Irakaskuntza arautuko nahiz ez arautuko eskolak edo ikastaroak emateko (HHE edo EPA, euskara ikastaroak, musika eskola…) 

2. Herriko kultur, kirol, partido politiko, zein mugimendu sozialetako taldeek beraien ohiko bilerak egiteko erabili ahal izango dituzte.
Lokala erabiltzen duten taldeen betebeharra izango da herriaren aurrean euren lana erakustea; dela erakusketaren bidez, dela saio edo kontzerturen baten bidez. Talde bakoitzarekin adostuko da zein ekintza egingo duten eta noiz eta nola. 
4. artikulua. Eskaerak eta epeak.
Lokal edo aretoa erabili nahi izanez gero, eskaera orria bete behar da. 

Eskaera talde baten izenean egiten bada ere, pertsona batek eman beharko du izena.

4.1. Erabilera puntuala
Erabilera puntualerako eskaerak egiteko epe hauek daude:

· Bilerak egiteko: 3 lanegun lehenago.

· Ekintza luzeetarako: 15 lanegun lehenago.

(Laneguna eskaera egin eta hurrengo egunetik hasita kontatzen da.)

Epe hauez kanpo eginez gero, ez da ziurtatzen lokala laga ahal izango denik.

4.2. Denboraldirako erabilera 
Talde batek lokala denboraldi baterako erabiltzeko baimena izateak eta giltza edukitzeak ez du esan nahi askatasun osoz erabil daitekeenik. Eskarian azaltzen den egun eta orduetan bakarrik erabil daiteke.

Lokal bakoitzaren atean egutegi-taula bat egongo da itsatsita. Bertan zehaztuko da talde bakoitzak zein egunetan eta zein ordutan erabiliko duen lokal hori. Erabiltzaileen artean adostuko dira egunak eta orduak. 

Egun edo ordu jakin horiez aparte, beste erabilera bat egin nahi izanez gero, taldea arduratuko da gainontzeko erabiltzaileei jakinarazten; horretarako ateko taulan ipiniko dira ekintza, eguna eta ordua.

Beraz, erabiltzaileak arduratuko dira funtzionamenduaz eta euren arteko harremanez. Arazorik izanez gero edota erabiltzaileen artean konponbiderik izan ezean, kulturara joko da. 

Lokalaren erabilerarako denboraldia eskaera orrian adierazitakoa baino lehenago bukatzen bada, Kulturan jakinaraziko da.
5. artikulua. Baimena ematea.
Urtero, irailean, ikasturte berriarekin batera Olaranen erabilera antolatuko da. Horretarako aurreko erabiltzaileak eta eskaera berriak hartuko dira kontuan. 

Kultura batzordeak proposatuko ditu lokalak erabiltzeko programa eta erabilpen-egutegia. 

Era berean erabiltzailearen betebeharrak ere zehaztuko ditu: garbiketa, ordainketa...

6. artikulua. Erabilera egokia.
Lokala zein aretoa erabiltzen den denboraldian, erabiltzailearen ardura izango da horiek egoki erabiltzea. Bertan ezin izango da ezer jan, edan edota erre.

Baimena toki jakin bat erabiltzeko ematen da eta lokal horretako sarrera-irteerak baino ez dira erabiliko. Esaterako, jarduera bat behe solairuko ekintza aretoan bada, berari dagokion sarrera erabiliko da eta ezin izango da erakusketa aretotik sartu, ezta lehen solairutik ere. Lehen solairuko gelak erabiltzen badira, berriz, solairu horretako sarrera erabiliko da. 

Gune komunak (pasilloak, eskailera...) errespetatu egin behar dira. Hauek joan-etorrirako dira, eta ez bertan egoteko. Derrigorrezkoa da bertan isiltasuna mantentzea. Talde antolatzailearen  ardura izango da hori betearaztea. 

Lokalean erabilera desegokia egiten bada, Udalak erabilera baimena bertan behera lagatzeko eskubidea izango du. 

7. artikulua. Obrarik eta kalterik ez. 
Eraikinean ezin da inolako aldaketarik edo obrarik egin. Eginez gero, erabiltzaileak jatorrizko egoerara bueltatu beharko du hilabeteko epean. Hala egin ezean, Udalak beharrezko diren legezko ekintzei ekin ahal izango die. Udalak eskatu dezake erantzukizuna eta horretarako legez dagokion prozedura jarraituko du. 

8. artikulua. ezustekoen erantzunkizuna.
Udalak ez du bere gain hartuko Olaranen gerta daitekeenaren erantzukizunik; erantzukizuna edozein motatakoa dela ere: zibila, penala, edo administratiboa.
9. artikulua. Giltza.
Udalak giltza lagatzen duenean, giltza horren ardura erabiltzaileak izango du eta ezin dio inola ere hirugarren bati utzi.

Behin lokala erabiltzeko denboraldia pasa ondoren, erabiltzaileak giltza Kulturan laga beharko du, bukatu eta gehienez ere, hiru egunen buruan.
10. artikulua. Tresnak.
Lokala erabili ondoren lagatzen denean, bertakoak ez diren tresna guztiak jaso egin behar dira eta zegoenetan laga. 

Bestalde, lokal edo aretoan materialik ezin da gorde, aldez aurretik horretarako eskaerarik egin eta baimenik eman ez bada.

11. artikulua. Araudia onartzeko agiria.
Lokala erabili behar duenak araudia onartu egin beharko du. 
12. artikulua. ARAUDIAN JASOTZEN EZ DENA.
Araudi honetan jasotzen ez dena edo garbi ez egoteagatik duda-mudakoa gerta litekeena interpretatzeko, argitzeko eta garatzeko kultura batzordeak aztertu eta hartu beharreko erabakia proposatuko du. 

Bestalde, udal instalazio denendako Udalbatzarrak onartutako hizkuntz irizpideak betearaziko dira.

Araudi honetan ezarri ez denerako honen xedearekin zerikusia duen beste edozein legezko edo erregelamenduzko xedapenek diotena hartuko da kontuan.

XEDAPEN INDARGABETZAILEA
Indargabetuta geratuko da Olaran eraikinaren erabilerari buruzko beste edozein araudi. 

AZKEN XEDAPENA
Gipuzkoako Aldizkari Ofizialean osorik argitaratu eta handik 15 egun baliodunera jarriko da indarrean ordenantza hau.
ERANSKINA
MUSIKA ESKOLAKO PIANOAREN ARAUDIA
Musika eskolako piano erabiltzaileek izango dute pianoa erabiltzeko aukera.  Horretarako, baldintza hauek beteko dituzte:

-         Pianoa erabiltzeko aukera musika eskolako piano ikasleek izango dute.

-         Pianoa erabiltzeko eskaera egingo dute kultura batzordean. 

-         Ikasleek guztira bi urteko erabilera eskubidea izango dute.  

-     Pianoa astelehenetik ostiralera bitartean ensaia daiteke, eta musika eskolako ikasturte garaian.  

      -     Ensaio bakoitza orduerdikoa izango da gehienez ere. 

        -     Musika eskolako beste instrumentu batzuk erabiltzearren ordaintzen den kuota berbera ordainduko diote erabiltzaileek hilero Antzuolako udalari. Lehen urteko kuota 8 eurokoa izango da, bigarren urtekoa 10 eurokoa. 

-         Ikasleak adin txikikoak direnean  heldu batekin joango dira entseguetara. Giltzaren, pianoaren eta lokararen erabilera egokiaren erantzunkizuna heldu horrena izango da. 

-         Pianoaren erabileraren araudia 2008-09ko ikasturtean sartuko da indarrean, baina orain arteko onuradunek ez dute beste bi urteko epea izango pianoa jarraitzen jotzeko, horiek ere guztira bi urteko epea izango dute.

